
Aamhtesebuerkiestimmie  
Våarome  
Saetniesvoete- jïh liktemekommisjovne sov reektehtsem ruffien 1. biejjien 2023 deelli. Rætna mænngan Saemiedigkie 
reektehtsem govlehtæmman seedti saemien seabredahkese, jïh 2024 jaepesne reektehtsem gïetedalli ovmessie 
aamhtesinie Saemiedigkien stoerretjåanghkosne njoktjen. Saemiedigkien nænnoestahkh Stoerredægkan 
seedtesovvin, Stoerredigkie reektehtsem rahkan 2024 gïetedalli.  
Aamhtesisnie 037/24 Regional oppfølging av Sannhets- og forsoningskommisjonens rapport, Saemiedigkie sov råållam 
vuarjasji gosse kommisjovnenreektesinie barkedh voenges jïh regionaale daltesisnie. Saemiedigkien vijries 
gïehtelimmiem gellie seabradahkesuerkiej sisnjelen åtna mij gåarede guarkedh goh davvomegïehtelimmie saemien 
kultuvren åvteste vijries goerkesisnie, vuesiehtimmien gaavhtan saemien institusjovnh jïh saemien tjåanghkoesijjieh 
dåarjodh, barkedh saemien reaktah gelkieh jååhkesjæmman sjïdtedh jïh Saemiedigkien råajvarimmieh jïh öörnegh 
reeredh mah leah tseegkesovveme saemiej gïelh jïh saemien kultuvrem nænnoestidh. Daennie aamhtesisnie saemien 
faaleldahkide gaajhkene veeljemegievline goerehtalleme, våarome lij bïevnesh ryöktesth dåarjoedåastoji bïjre gïelen 
jïh kultuvren åvteste, jïh bïevnesh saemien maanagïertefaaleldahki jïh ööhpehtimmiefaaleldahki bïjre.  
Goerehtalleme vuesiehti mijjieh daarpesjibie vielie daajroem daerpiesvoeti bïjre daej ovmessie veeljemegievline. Dan 
åvteste Saemiedigkie nænnoesti dïhte galka råårestallemetjåanghkoeh jïh regionaale govlehtimmieprosessh gaajhkine 
Saemiedigkien veeljemegievline tjïrrehtidh. Ulmie lea daerpiesvoeth vuesiehtidh saemien faaleldahki, öörnegi jïh 
råajvarimmiej bïjre mah maehtieh viehkiehtidh gïelh, kultuvrem jïh identiteetem davvodh daaroedehtemepolitihken 
mænngan.  
Dehtie våaroemistie Saemiedigkie dam regionaale åvtese barkoem Saetniesvoete- jïh liktemekommisjovnen 
reektehtsinie eelki gusnie Saemiedigkie golme jaepiej boelhkesne galka åålmehtjåanghkoeh jïh govlehtimmieh 
hööltedh gaajhkene veeljemegievline. Voestes veeljemegievlie lij Nordre veeljemegievlie gïjren 2025. Dïhte aamhtese 

Regional oppfølging av Sannhets- og forsoningskommisjonens rapport - Behov for samiske tilbud, ordninger og tiltak i 
Nordre valgkrets sjïdti.  
Tjaktjen 2025 tjaaleldh govlehtimmiem jïh nieljie åålmehtjåanghkoeh tjïrrehtovveme Åarjelsaemien 
veeljemegievlesne mah leah daan aamhtesen våarome.  
Veeljemegievlien bïjre  
Åarjelsaemien veeljemegievlie feerhmie tjïeltide Raane jïh Rødøy jïh dej raejeste åarjese tjïeltide Nordlaanten 
fylhkesne, tjïeltide Trööndelagen fylhkesne, tjïeltide Surnadal jïh Sunndal Møre- jïh Romsdal fylhkesne jïh tjïeltide 
Eengerdaelie, Rendalen, Os, Tolga, Tynset jïh Folldal Sisdajven fylhkesne. Veeljemegievlesne njieljie 
gïelejealajimmietjïelth, Aarborte, Raarvihke, Rosse, Snåase, mah laaken mietie dïedth saemien gïeli åvteste utnieh 
Saemienlaaken mietie. Saemiedigkie laavenjostoelatjkoem åtna Tråanten tjïeltine (2023), jïh aaj daej golme 
fylhketjïelti gujmie Trööndelage, Nordlaante jïh Sisdajve.  
Goerehtalleme aamhtesisnie 037/24 dorjesovveme vuesiehti Åarjelsaemien veeljemegievlesne dovne gïele-, 
ööhpehtimmie-, kultuvre-, jïh tjåanghkoesijjiefaaleldahkh gååvnesieh. Vååjnoes jeenjemes faaleldahkh gååvnesieh 
daejnie njieljine gïelejealajimmietjïeltine. Saemieh gïeh veeljemegievlien tjïeltine Møre- jïh Romsdal fylhkesne 
årroeminie vaenie faaleldahkh utnieh jis ibie ryöknh dejtie faaleldahkide gaskeviermesne jïh lïhkemes tjïeltine 
Trööndelagesne. Dah åarjelsaemien byjresh leah onne jïh bårras stoerre geograafeles dajvesne. Mejtie sån daan 
gaavhtan naa vaenie ohtsemh jïh eah dan gellie råajvarimmieh kultuvren jallh gïelen sisnjelen mah dåarjoem 
åadtjoejin Saemiedigkien ohtsemebaseereme öörnegi tjïrrh jaepien 2023. Vååjnoes låhkoe ånnetji læssanamme 2024 
jïh 2025. Nov badth Saemiedigkien stipendeöörnege jollebe ööhpehtæmman dam veeljemegievliem dievvede. Tjuara 
læjhkan aerviedidh eah gaajhkesh gïeh sijhtieh saemien gïele-, kultuvre-, jïh ööhpehtimmie-faaleldahkem dam 
åadtjoeh.  
Evtebe govlehtimmiej ållermaehteme  
Jaepien 2023 Saemiedigkie govlehtimmiem Saetniesvoete- jïh liktemekommisjovnen reektehtsen bïjre höölti ulmine 
saemien seabredahken mïelh reektehtsen bïjre govledh jïh dej uvtelassh råajvarimmiej bïjre liktemen åvteste. 
Daennie govlehtimmesne barre njieljie govlehtimmie-vaestiedassh Åarjelsaemien veeljemegievleste böötin. Daah 
govlehtimmie-vaestiedassh åvtese buektiejin åarjelsaemien byjrese idtji kommisjovnem laejhtieh, jïh mejtie sån 
dehtie våaroemistie histovrijh fååtesieh åarjelsaemien dajveste kommisjovnen reektehtsisnie. Dah govlehtimmie-
instansh aaj tjaelieh åarjelsaemien gïelem jïh kultuvrem joekoen baajnehtamme daaroedehtemistie jïh leah stoerre 
daerpiesvoeth vååjnedehtemen jïh davvomen åvteste daennie veeljemegievlesne. Seamma goh govlehtimmie-
vaestiedassh jeatjah veeljemegievlijste daate govlehtimmie aaj stoerre vierhtiedaerpiesvoetem saemien 
museumeinstitusjovnine vuesiehti. Aaj vuaptastehteme dah åarjelsaemien kåanste- jïh museumeinstitusjovnh leah 
smaave, jïh dan åvteste vihkeles dej ekonomeles mieride læssanidh.  
Stoerredigkie aaj govlehtimmiem höölti biehkine sov Saetniesvoete- jïh liktemekommisjovnen reektehtsen 
gïetedallemistie. Daennie govlehtimmesne luhkie tjaaleldh vaestiedassh böötin aktöörijste Åarjelsaemien 
veeljemegievlesne.  
Dah govlehtimmie-vaestiedassh aaj buektieh eah jïjnjh leajhtadihks kommisjovnese. Jeenebh båatsoen 
areaaletsiehkiem muenieh goh vihkeles gåessie åvtese juhtedh. Jeatjaj gaskem Fosen-aamhtese moenesåvva jïh 
vihkelesvoete åejvieladtjh lierieh aamhtesen åvteste, aaj Yngvar Nielsen:en Fremrykningsteorijem staeriemdidh 
sæjhta vihkeles årrodh. Daerpiesvoete vuajnoesjugniedihks barkoen åvteste jïh maahtoem læssanidh guktie 
buektiehtidh laavsemh jïh dïedtelgimmiem saemijste hiejhtedh aaj moenesåvva. Akte govlehtimmie-vaestiedasse 
areaalevigkieh buakta jïh guktie laanteteehpeme sån åarjelsaemiej healsoem dïjpeme, jïh vielie maahtoem tsiehkien 
bïjre åarjelsaemien åålmegen seammavyörtegs healsoedïenesji åvteste daarpesjibie. Faatoes vierhtieh saemien 
kultuvreinstitusjovnide, joekoen åarjelsaemien, aaj buekteme. Akte dejstie gie govlehtimmie-vaestiedassem seedteme 
dïejvelde daan biejjien ij gååvnesh skuvlesysteeme mij tjirkie learohkh kvalitatijve jïh hijven åarjelsaemien 10-jaepien 
ööhpehtimmiem dåeriedieh. Akte jeatja govlehtimmie-vaestiedasse vuaptastahta kommisjovnereektehtsen 
buerkiestimmie åarjelsaemien gærhkoejieliemistie ij leah dan veele jïh ov-reaktoeh.  
Ulmie åålmehtjåanghkoej jïh govlehtimmiej gujmie  
Ulmie åålmehtjåanghkoej gujmie jïh govlehtimmine orreme våaromem vuarjasjæmman tseegkedh mejtie jïh guktie 
dah ovmessie veeljemegievlieh nynnehkåbpoe jallh jeatjah barkoem åvtese daarpesjieh gåessie saemien gïelh jïh 
saemien kultuvrem jealajehtedh, gorredidh jallh nænnoestidh. Saemiedigkieraerie vaestiedassh daejtie gyhtjelasside 
vaajtelamme:  



 Mah daerpiesvoeth saemien lïhkesseabradahke jïh aktegsalmetjh utnieh guktie åvtese buektiehtidh skaarah 
davvodh daaroedehtemen mænngan veeljemegievlesne?   

 Mah maehtieh voenges saemien aktöörh jïjtjh darjodh?  
 Mejnie suerkine laavenjostoem tjïelti gujmie jïh nöörjen institusjovni gujmie sjyöhtehke orre?   
 Mejtie Saemiedigkie byöroe sjïehteladtedh?  
 Evtebe dååjrehtsi våaroemistie Saemiedigkien dåarjojne jïh öörnegi gujmie, daerpies dejtie jeatjahtehtedh 

jallh nænnoestidh?  
Givlehtimmie-prievesne govlehtimmie-instansh stillesovvin dejtie gyhtjelasside våaroeminie utnedh:   
 Kulturelle jïh gïeleldh daerpiesvoeth:  

1. Mah råajvarimmieh datne åtnah/dijjieh utnede daerpies saemien gïelide nænnoestidh, vååjnedehtedh jïh 
gorredidh dijjen dajvesne?  

2. Mah råajvarimmieh datne åtna/dijjieh utnede daerpies kulturelle dåajmide jïh/jallh aerpiemaahtoem 
vååjnedehtedh, nænnoestidh jïh jåerhkedh dijjen dajvesne?  

3. Maahtoe jïh daajroe:  
4. Mah haestemh datne dååjrehth/dijjieh dååjrehtidie gåessie byjjes dïenesjh jaksedh mah lea kultuvren mietie 

sjiehteles, jïh mah gåarede darjodh dejtie haestiemidie dåastoehtidh?  
5. Mah råajvarimmieh datne åtna/dijjieh utnede daerpies voerkesvoetem jïh maahtoem saemien kultuvren jïh 

histovrijen bïjre læssanidh dijjen dajvesne?  
6. Ekonomeles evtiedimmie:  
7. Guktie Saemiedigkie maahta saemien jielemh dijjen dajvesne buerebe dåarjodh?  
8. Magkerh dåarjoeöörnegh jallh ekonomihkeles dåarjoeprogrammh daerpies voenges saemien daerpiesvoeth 

dåastoehtidh?  
9. Sivijle seabradahke jïh tjåanghkoesijjieh:  
10. Leah nuekies tjåanghkoesijjieh jïh kultuvrearenah saemien dåajmide dijjen dajvesne? Jis ij, mah 

tjåanghkoesijjieh jallh arenah daerpies?  
11. Maam maahta darjodh saemien sivijle seabredahkem jïh organisasjovnejielemem nænnoestidh?  
12. Laavenjostoe jïh guejmievoete:  
13. Guktie Saemiedigkie maahta viehkiehtidh laavenjostoem saemien institusjovni, voenges åejvieladtji jïh 

jeatjah sjiehteles aktööri gujmie nænnoestidh, naemhtie goh jielemeaktöörh, dijjen dajvesne?  
14. Leah naan sjïere guejmievoeth jallh prosjeekth dijjen dajvesne dijjieh utnede byöroe våaroehtidh?  

Ållermaehteme åålmehtjåanghkojste jïh govlehtimmijste  
Govlehtimmie-prievieh, bïevnesinie åålmehtjåanghkoej jïh tjaaleldh govlehtimmien bïjre, seedtesovvi fylhkentjïeltide, 
tjïeltide, gïelejarngide, saemien maanagïertide, maanagïertide saemien goevtesi gujmie, skuvlide ööhpehtimmine 
saemiengïelesne jïh saemien gïelen tjïrrh, sïjtide, jïh aaj gelliesåarhts laagide, siebride, organisasjovnide, 
kultuvreinstitusjovnide jïh jeatjah sjiehteles aktööride veeljemegievlesne. Gaajhkesh gïeh prieviem dåastoeji, 
haastasovvi sisvegem åvtese buektedh jeatjah sjiehteles aktööride. Aaj pressebïevnese seedtesovvi jïh beavnasovvi 
Saemiedigkien gaskeviermiesæjrosne jïh sosijaale medijinie.  
Tjïelti åejvieh tjïeltine gusnie åålmehtjåanghkoeh hööltesovvin jïjtsh bööremem åadtjoejin jïh daah tjïelth aaj 
gihtjesovvin mejtie tjåanghkoej bïjre sijjen gaskeviermiesæjrojne bïevnedh. Daan åvteste gaajhkesh tjïelti åejvieh, 
Tråantesne staareraerie, åålmehtjåanghkojne gaajhkh tjïeltine meatan årroejin. Lissine bïevnesh tjåanghkoej bïjre 
gellie tjïeltijste juakasovvin gusnie åålmehtjåanghkoeh hööltesovvin, jïh aaj lïhkes tjïeltijste.  
Åålmehtjåanghkoeh hööltesovvin Plaassjesne, Tråantesne, Nåavmesjenjaelmesne jïh Måefesne, gusnie 
saemiedigkiepresideente Silje Karine Muotka, saemiedigkieraerie Paul Bendikk Jåma jïh politihkeles raeriestæjja Aina 
Madelén Nordsletta Aslaksen meatan årroejin. Nåavmesjenjaelmesne aaj saemiedigkieraerie Ann-Elise Finbog meatan 
årroeji. Lij vaajtelihks åålmehtjåanghkoeh ovmessie sijjine veeljemegievlesne utnedh, seamma aejkien tjïertestamme 
govlehtimmie lij abpe veeljemegeavlan, jïh gaajhkesh haastasovvin tjaaleldh govlehtimmie-vaestiedassh seedtedh.  
Åålmehtjåanghkoej meatan årrome lij hijven. Plaassjesne medtie 45 almetjh meatan årroejin, Tråantesne medtie 60, 
Nåavmesjenjaelmesne medtie 45, jïh Måefesne medtie 30 almetjh meatan årroejin.  
Saemiedigkie 27 tjaaleldh govlehtimmie-vaestiedassh dåastoeji digitaale goeren tjïrrh Saemiedigkien 
gaskeviermiesæjrosne. Göökte dejstie sïjhtin tsiemedh. 15 vaestiedassh aktegsalmetjijstie böötin. Lissine lin 12 



vaestiedassh organisasjovnijste. Dah lin golme sïjth, akte båatsoeorganisasjovne, göökte eejtege siebrieh, akte 
saemiesiebrie, njieljie gïele- jïh kultuvreinstitusjovnh, dan nualan aaj museume, jïh aaj akte fylhkentjïelte.  
Dovne meatan årrome jïh govlehtimmie-vaestiedassh stoerre daerpiesvoetem vuesiehtieh daam prosessem 
regionaalesne tjïrrehtidh. Jalhts seammaleejns daerpiesvoeth dejnie gööktine veeljemegievline gusnie Saemiedigkie 
daan beajjan åålmehtjåanghkoeh tjïrrehtamme, mijjieh regionaale ovmessievoeth vuejnebe mej bïjre vihkeles dan 
vuekien mietie maahtoem åadtjodh.  
 Dan nualan muvhth åejvietsiehkieh govlehtimmie-vaestiedassijste jïh åålmehtjåanghkojste åehpiedehteme. 
Aamhtesen vuarjasjimmiebielesne ovmessie faagesuerkieh jïh raerieh lïhkebe åehpiedehtebe jïh vuarjasjibie. Gellie 
raerijste jiehtieh daerpies åarjelsaemiengïelem nænnoestidh, lissine ubmejesaemiengïelem jealajidh dej dajvine dïhte 
sjyöhtehke. Daerpiesvoetem vuaptastahta vielie iktemearan saemienfaaleldahkh maanagïertesne, skuvlesne, 
jåarhkeskuvlesne jïh jollebe ööhpehtimmesne, aaj aelhkebe jaksoes gïeleööhpehtimmie geerve-almetjidie. Vaenie 
lohkehtæjjah jïh faagebarkijh saemien gïele- jïh kultuvremaahtojne buekteme goh sentraale haesteme. 
Gellie raerieh vuaptastehtieh daerpies maahtoem saemien kultuvren, histovrijen jïh reaktaj bïjre lutnjedh 
stoerreseabredahkesne, byjjes reeremisnie, jollebe ööhpehtimmieinstitusjovnine jïh dorjehtimmieinstitusjovnine, v.g. 
museumh. Gåessie maahtoe fååtese dle vuajnoeh, nænnoestimmieh jïh praksisem destie baajnehtieh. Seammasïenten 
kommisjovnen reektehtsen mænngan orre seabredahkedåehkieh vielie tjoemehtehteme maahtoem saemien tsiehkiej 
bïjre. Institusjovnh dååjrehtieh eah dej leah nuekies vierhtieh tjoemehtehtemem dåastodh jïh aaj seammasïenten 
saemien seabredahkem gaagkestidh.    
Sïejhme aamhtese lea daerpiesvoete saemien institusjovnh nænnoestidh jïh jeenebh saemien tjåanghkoesijjieh jïh 
kultuvrearenah tseegkedh, daej gaskem duedtie-faaleldahkh ovmessie aalteredåehkide. Aaj vuaptastahta 
sjïehtesjimmie healsoedïenesjijstie fååtese jïh daerpiesvoete faaleldahkide saemiengïele- jïh kultuvremaahtojne 
healsoesuerkien sisnjelen.   
Båatsoem vueptiestehteme goh saemiengïelen, kultuvren jïh identiteeten guedtije, jïh jeenebh vueptiestehtieh 
mierietsiehkieh behtjiedamme jïh buerebe dåarjoem jïh guarkoem plaane- jïh arealprosessine daarpesje. Tjïelkes 
moenedimmieh jiehtieh gåessie dajveståvroem hiejhtieji dle joekoen haasteles sjïdti åarjelsaemien dajvesne. 
Båatsoekontovre lij vihkeles lïhke jïh voenges tjåanghkoesijjine.    
Geerve jïh stoerre vigkieh gelline voenges seabredahkine leah tjïelkes moenedimmieh åålmehtjåanghkojne jïh 
govlehtimmie-vaestiedassine, v.g. Fosen-aamhtese, mij ij ennje tjïelkestamme, jïh gruvagïehtelimmie Raarvihkesne. 
Aaj moenedimmieh vielie maahtoem jïh vierhtieh konsultasjovneöörnegen åvteste lea daerpies. Dïhte dovne byjjes 
etaatide jïh voenges aktööride mej gujmie galka konsulteredh.    
Lea tjoemehtehteme Saemiedigkie tjïelkebe jïh vielie leajhtadihks råållam tseegkie kultuvremojhtesebarkosne, vielie 
ræhpasvoetine jïh åvtedaajroevoetine. Jeenebh vueptiestehtieh daerpies åarjelsaemien immtaterielle 
kultuvreaerpiem vïhtesjidh jïh vååjnedehtedh. Gellie raerieh tjïertestieh daerpies Saemiedigkie vielie vååjnoes 
regijovnesne, aaj buerebe laavenjostoe jeatjah aktööri gujmie jïh vielie ektelen råajvarimmieh, gusnie våarome lea 
aareh meatan årrome, gaskesadteme jïh ekties guarkoe saemien daerpiesvoetijste jïh reaktijste.   
Gaajhkh govlehtimmie-vaestiedassh leah jaksoes Saemiedigkien gaskeviermiesæjrosne:  
  
https://sametinget.no/politikk/horinger/avholdte-horinger/horing-behov-for-samiske-tilbud-ordninger-og-tiltak-i-
sorsamisk-valgkrets.40069.aspx 
  
  
Árvoštallan 
Se norsk versjon 
 
Saemiedigkieraerien juvnehtimmie 

Åålmehtjåanghkoej jïh tjaaleldh govlehtimmien tjïrrh Saemiedigkie daerpiesvoeth saemien faaleldahkide, öörnegidie 
jïh råajvarimmide vååjnedehteme biehkine davvomebarkoste daaroedehtemen mænngan Åarjelsaemien 
veeljemegievlesne. Ij daate ållesth, mohte prosesse eadtjohkevoetem jïh raerieh vuesiehtamme mej gujmie vihkeles 
Saemiedægkan åvtese barkedh. Daaroedehteme daam veeljemegievliem garre dïjpeme seamma goh jeatjah regijovnh. 
Daan biejjien veeljemegievlien leah vaenie saemien institusjovnh jïh organisasjovnh, saemien årrojh bårrode 
årroeminie jïh vaenie formelle tjåanghkoesijjieh gååvnesieh.  

https://sametinget.no/politikk/horinger/avholdte-horinger/horing-behov-for-samiske-tilbud-ordninger-og-tiltak-i-sorsamisk-valgkrets.40069.aspx
https://sametinget.no/politikk/horinger/avholdte-horinger/horing-behov-for-samiske-tilbud-ordninger-og-tiltak-i-sorsamisk-valgkrets.40069.aspx


Reaktagæmhpome areaali åvteste eensi geerve orreme åarjelsaemien dajvesne. Gellie vigkieh jïh digkieh orreme mah 
alvasvoetem jïh dah haestemh vuesiehtieh mej vööste dajve tjåadtjoeminie, båatsoe joekoen destie dïjpesovveme. 
Åarjelsaemien årrojh eensi haestemh råakeme dovne reaktasuerkesne jïh jeatjah årroejijstie faatoes jïh mistelaakan 
tjaaleme histovrijen gaavhtan. 

Åarjelsaemien veeljemegievlesne Saemiedigkie laavenjostoelatjkoeh golme fylhketjïelti gujmie åtna. 
Laavenjostoelatjkoeh leah vihkeles gosse barkoem iktedidh. Dovne Trööndelaage, Sis-dajve jïh Nordlaanten 
fylhketjïelth politihkeles aamhtesh sijjen Fylhkedigkine åtneme regionaale barkoen bïjre Saetniesvoete- jïh 
liktemekommisjovnen reektehtsistie.  

Saemiedigkie sæjhta aktïjve råållam vaeltedh guktie reaktah, gïelem, kultuvrem, jielemem jïh identiteetem 
nænnoestidh åarjelsaemien veeljemegievlesne. Vihkeles tjïertestidh muvhteste barkoste sæjhta aaj årrodh 
viehkiehtidh jeatjah aktöörh sijjen dïedtem vueptiestidh jïh aaj daerpies ovmessie råajvarimmieh mah leah 
uvtedamme våaroehtidh.  

Saemiedigkie jååhkesje dam vijries barkoem mejnie jïjtjesyjhtehkevoete, ïedtjeburrieh jïh saemien sivijleseabredahke 
viehkiehtamme. Jïjtjesyjhtehkevoeten namhtah vaenebe saemien faaleldahkh, dåajmh jïh öörnegh orreme. 
Saemiedigkie guarkoe jeenje dehtie jïjtjesyjhtehts barkoste leah ektiebarkojne jïh naan almetji dïedtem orreme, jïh ij 
leah guhkiebisnie monnehkevoetesne.  

  

Areaale jïh reaktah 

Saemiedigkie sæjhta barkedh hijven öörnegidie reaktaviehkien åvteste, dan nualan aaj ekonomeles  

dåarjoeöörnegh mah nuepieh buektieh prinsihpeles aamhtesh evtiemdidh. Saemiedigkie sæjhta dan tsiehkesne 
barkedh guktie saemieh gelkieh reaktaviehkiem jaksoesmieresne utnedh saemien gïele- jïh kultuvregoerkesinie.  

Gellie vigkieh jïh digkieh orreme mah alvasvoetem jïh dah haestemh vuesiehtieh mej vööste dajve tjåadtjoeminie, 
båatsoe joekoen destie dïjpesovveme. Fremrykningsteorije luhpiem åådtjeme åarjelsaemien reaktah jïh histovrijem 
daan beajjan baajnehtidh, jïh premisside dajven saemien årroeji mierietsiehkide sjugniedamme. Saemiedigkie vuajna 
mejtie sån daerpies dejtie konsekvenside tjïrrehtidh jïh vuarjasjidh mejtie kommisjovnem tseegkedh mij maahta dam 
tjïrrehtidh. Barkoe tjuara aaj båatsoem Trollheim:esne feerhmedh.  

Barkoen jarngesne åarjelsaemien veeljemegievlesne lea åvtese barkedh Saemiereaktamoenehtse II:ine (SRU 2). Dovne 
govlehtimmie-vaestiedasse jïh åålmehtjåanghkoeh vedtieh tjïelkes veanhtadimmieh Saemiedægkan galka deadtovem 
tjåadtjoehtidh dejtie daerpies prosesside tjïrrehtidh. Saemiedigkie sæjhta dan åvteste SRU2:ine vijriegåbpoe barkedh, 
jïh krïevedh staate gaavnoes aajhtere- jïh åtnoereaktah goerehtalla jïh jååhkesje Tromsen raejeste åarjese, 
åålmehreaktan mietie. Daate daerpies jis galka hijven jïh rïekteslaaketje reeremeöörnegh tseegkedh.  

Båatsoe sjïere tsiehkesne åarjelsaemien veeljemegievlesne, dah vaestiedassh mah båateme aaj dam vuesehte. 
Saemiedigkie vuajna lea daerpies viehkiehtidh båatsoereeremem tjïrrehtidh jïh barkedh guktie juvrereereme galka 
tseegkesovvedh gåatomejielemi aerpievuekien jïh dååjrehts maahtoen, jïh åålmehreaktan dïedti mietie. 

Konsultasjovnh 

Saemiedigkie jååhkesje stoerre daerpiesvoete gååvnese vierhtiej, bïevnesen, bïhkedimmien jïh maahtoen åvteste 
konsultasjovneöörnegen bïjre jïh dah krïevenassh mah gååvnesieh tjåadtjoehtæjjide jïh reaktautnijidie.  

Laaken nænnoestamme konsultasjovnh saemielaaken mietie saemiej reaktide nænnoestamme, mohte konsultasjovnh 
tjuerieh aaj voernges juhtedh. Saemiedigkie sæjhta dan åvteste viehkiehtidh hijven mierietsiehkieh reaktautnijidie 
darjodh guktie vihties åtnoem konsultasjovnereaktoste tjirkedh.  

Gïele 



Saemiedigkie tuhtjie vihkeles ij ajve saemien gïelh vaarjelidh, mohte evtiemdidh goh jielijen, jaksoes jïh gïeline båetije 
biejjide abpe saemien seabredahkese. Ulmie lea gaajhkesh saemieh gelkieh gïelearenah, saemien dïenesjefaalenassh 
jïh nuepieh sijjen jïjtjen gïelem lïeredh jaksoesmieresne. 

Saemiedigkie sæjhta gaavnoes gïelejarngh nænnoestidh, jïh aaj prosessem aelkedh orre tseegkedh. Lea daerpies 
ulmien haaran barkedh guktie infrastruktuvrem nænnoestidh joekoen ubmejen- jïh åarjelsaemiengïelen åvteste. 

Saemiedigkie prosessesne pihte-, ubmeje-, jïh luvliesaemiengïelh gelkieh jååhkesjæmman byjjes gïeline sjïdtedh 
Nöörjesne. Saemiedigkie jååhkesje daate vihkeles biehkie barkoste saetniesvoete- jïh liktemekommisjovnen 
reektehtsinie åvtese barkedh.  

Kultuvre jïh tjåanghkoesijjieh 

Saemiedigkie vuajna stuere-stuerebe daerpiesvoeth måedtieleejns tjåanghkoesijjide. Dïhte aaj sïejhme orreme dennie 
Saetniesvoete- jïh liktemekommisjovnen reektehtsen bijjemes govlehtimmesne jïh prosessesne mij lea åarjelsaemien 
veeljemegievlesne tjïrrehtamme.  

Saemiedigkie lea voerkes stoerre daerpiesvoete saemien institusjovnijste jïh tjåanghkoesijjijste gååvnese dovne 
gellene lehkine jïh aaj vielie faagesuerkiej sisnjelen, jïh daate aamhtese dam daerpiesvoetem tjïerteste. Dan åvteste 
vierhtieh dåarjome Saemiedigkien budsjedtesne 2026 prosjeektese orre institusjovnh tseegkedh Saepmesne. 
Prosjeekte galka geograafeles dajvh jïh faageles suerkide goerehtalledh gusnie institusjovnh daan biejjien fååtesieh jïh 
krïevenassh darjodh mejstie maahta orre institusjovnh tseegkedh. Prosjeekte galka aaj damtijidh dah mah maehtieh 
eadtjohkevoetem vuesiehtidh jïh maehtieh viehkiehtidh barkojne orre institusjovnh tseegkedh. Dam maam lïereme 
åålmehtjåanghkojste jïh govlehtimmeste åarjelsaemien veeljemegievlesne vijriegåbpoe barkose daejnie prosjeektine 
vaaltasåvva. Jïh aaj Saemiedigkien vierhkievierhtide vuarjasjidh mah leah daerpiesvoetese sjïehtelovveme gåessie 
orre institusjovnh tseegkedh. 

Tseegkeme voernges saemien byjresinie lea daerpies jis galka tjåanghkoesijjieh jïh kultuvre- jïh gïeleinstitusjovnh 
tseegkedh jïh nænnoestidh, jïh tjïelti jïh fylhkentjïelti meatan årrome lea vaajtelihks.  Saemiedigkie sæjhta tjïeltide jïh 
fylhkentjïeltide åarjelsaemien veeljemegievlesne gaskesadtemasse bööredh dej dïedti bïjre saetniesvoete- jïh 
liktemekommisjovnen reektehtsinie åvtese barkedh, joekoen kommunaale åejvieladtji dïedte dej saemien årroeji 
reaktah tjirkedh mah leah laaken mietie nænnoestamme, jïh dej råålla saemien faaleldahkh jïh tjåanghkoesijjieh 
tjirkedh voernges saemien sivijleseabredahkine jïh saemiedigkine laavenjostosne. Daam sijhtebe aaj tjïertestidh 
laavenjostoelatjkoe-barkosne Saemiedigkie åtna fylhkentjïeltine jïh tjïeltine.  

Saemiedigkie sæjhta barkoem åvtese dåeriedidh mejnie saemien gåetiem Tråantesne jïh tjåanghkoesijjiem Måefesne 
tjïrrehtidh, jïh jeatjah aktööride dïsse böörie. 

Saemiedigkie sæjhta vuarjasjidh digitaale kurseraajroem sjïehtesjidh saemien jïjtjesyjhtehts laagide, siebride jïh 
organisasjovnide, biehkine maahtoetseegkemistie jïh stynkedehtemistie saemien seabradahkesne. Jïh aaj 
nuepiemieriem lïhkebe vuartasjidh gïehtelimmie- jïh baalhkavierhtiej åvteste saemiej siebride jïh (kultuvre) 
organisasjovnide ohtsemebaseereme öörneginie. Daate aaj sæjhta nåhtose båetedh åarjelsaemien veeljemegievlesne.  

Kultuvremojhtesh 

Barkoe kultuvremojhtesi gujmie åarjelsaemien dajvesne eejnegen eevre vihkeles biehkie Saemiedigkien barkoste 
orreme. Åarjelsaemien årrojh eensi haestemh råakeme dovne reaktasuerkesne jïh jeatjah årroejijstie faatoes jïh 
mistelaakan tjaaleme histovrijen gaavhtan. Kultuvremojhtesefaageles barkoe mieriedimmes orreme dam 
staeriemdidh.  

Saemiedigkie sæjhta aaj biehkine kultuvremojhtesefaageles barkoste viehkiehtidh maahtoem 
konsultasjovneöörnegen bïjre jïh dan åtnoem gorredidh.   

Saemiedigkie sæjhta viehkiehtidh barkoe kultuvremojhtesereereminie galka vihties aalkoeåålmegereereme årrodh, 
jïh saemien perspektijvijste, kultuvreste jïh vuekijste tseegkeme. Saemiedigkie sæjhta orre kultuvrebyjreselaake 



ååktoe saemiej reaktam jïjtjh nænnoestidh kultuvremojhtesereeremisnie jïh sæjhta meatan årrodh viehkiehtidh 
nænnoestidh saemiej kultuvremojhtesh daajroes darjodh voernges aktööri gujmie.  

Byjjenimmie jïh ööhpehtimmie 

Saemiedigkie sæjhta barkedh saemien maanaj noeri ööhpehtimmiem gïeline jïh kultuvrine maanagïerteste 
jåarhkeskuvlese tjirkedh. Jis ellies faaleldahkem saemien maanide abpe ööhpehtimmiem, maanagïerteste jollebe 
ööhpehtæmman åadtjodh, lea mieriedimmes maehtedh reaktam saemien maanagïertefaaleldahkese laaken mietie 
nænnoestidh. Gaajhkesh saemien maanah gelkieh reaktam utnedh saemien gïele- jïh kultuvreguedtijen byjresisnie 
byjjenidh.  

Daate sæjhta jiehtedh: 

 Barkedh reaktam saemiengïeleldh maanagïertefaaleldahkese laaken mietie nænnoestidh 
 Barkedh reaktam vïesehtæmman laaken mietie nænnoestidh. 
 Barkedh reaktam saemien learoevierhtide laaken mietie nænnoestidh. 
 Barkedh skuvleaajhteren dïedtem reaktam saemien ööhpehtimmien bïjre bievnedh laaken mietie 

nænnoestidh.  

Saemiedigkie åejvieulmiem åtna hijven byjjenimmietsiehkieh öörnedh saemien maanagïertefaaleldahken tjïrrh. 
Saemien maanagïertefaaleldahke akte dejstie vihkielommes råajvarimmijste åtnoem saemiengïelijste nænnoestidh, 
vuartesjh NOU 2016:18 Vaajmoegïele. Lea vihkeles maanagïertebarkijh, lissine pedagogeles ööhpehtimmine, saemien 
kultuvre- jïh gïelemaahtoem utnieh jis galka dam jaksedh. Saemiedigkie aaj vuajna vihkeles maehtedh lïhkes 
realemaahtoem nuhtjedh kultuvrem jïh gïelebarkoem maanagïertesne nænnoestidh. 

Jollebe ööhpehtimmie, dotkeme jïh maahtoe 

Saemiedigkie sæjhta viehkiehtidh Universiteeth jïh jolleskuvlh maahtoem saemien seabredahketsiehkiej, gïeli jïh 
kultuvren bïjre ovmessie faagebyjresinie tjirkesuvvieh. Åarjelsaemien dajvesne daate sæjhta daej gaskem feerhmedh 
faagh/ööhpehtimmieh goh kultuvremojhtesevaarjelimmie/arkeologije, pedagogihke jïh histovrije. Daate lea daerpies 
jis galka faaleldahkem tjirkedh mij maahta ellies ööhpehtimmiem vedtedh.   

Saemiedigkie sæjhta barkedh dotkemebyjrese/stuerebe dotkemeprosjeekth voernges aktööri gujmie laavenjostoeh 
(museumh, jnv.). Daate maahta viehkiehtidh gaavnoes maahtoebyjresh nænnoestidh jïh maahtoem læssanidh 
universiteete- jïh jolleskuvlesuerkesne jeanatjommes.  

Saemiedigkie sæjhta barkedh Dotkemeraerien njoelkedassh jeatjahtehtedh guktie saemien kultuvreinstitusjovnh 
maehtieh nuepiem åadtjodh vierhtieh ohtsedh dotkemeprosjeektide.  

Saemiedigkie vaajtele viehkine årrodh lohkemeprogrammh jïh kursh evtiemdidh universiteeti jïh jolleskuvli gujmie 
laavenjostosne. 

Healsoe, tråjjesvoete jïh hokse 

Saemiedigkie sæjhta jåerhkedh jïh dåarjodh dam healsoefaageles barkoem maam lea joe aalkeme åarjelsaemien 
dajvesne. Daate feerhmie aaj råajvarimmieh jïh prosessh mah leah vïedteldahkesne barkose saemielaavsemen vööste. 

  

Saemiedigkie veanhtede Reerenasse jïh Stoerredigkie soejkesjem darjoeh guktie åvtese barkedh, jïh barkoem 
reektehtieh nænnoestahkijste mah leah Saetniesvoete- jïh liktemekommisjovnen reektehtsen vïedteldahkesne. 
Ektesne mijjieh galkebe saemien gïelide jïh kultuvrem vihth tseegkedh. Ulmie lea bæjhkoehtidh mijjieh daelie maaje 
maehtebe daaroedehtemepolitihkem nåhkehtidh guktie buektiehtidh liktemem jaksedh.  

  

  



 
 
 


